
SAŽETAK
Predmet ovog rada je istraživanje tradicije zaštite potrošača u Bosni i Hercegovini kao i zaštite potrošača kao predmeta interesa istraživanja unutar ekonomije i prava. Evidentan je vrlo mali broj radova u literaturi sve do početka 90-tih kada se Bosna i Hercegovina počinje približavati Evropskoj Uniji. Jednako se može zaključiti da su i  stvarni dometi zaštite potrošača vrlo skromni bez obzira na insitucionalne i zakonske pretpostavke (savjeti potrošača, Zakon o udruženom radu). Zakon o zaštiti potrošača donešen 2002., a potom  i 2006. godine pokazuje terminološku nedosljednost osnovnih pojmova: potrošač i proizvođač koja se potvrđuje i u pristupačnoj ekonomskoj literaturi. Pravo zaštite potrošača kao zasebna pravna disciplina je tek u stvaranju.    

1. UVOD

Stvaranje jedinstvenog ekonomskog prostora jedan je od najbitnijih ekonomskih preduslova za pridruživanje Evropskoj Uniji. Posebnu pažnju pri tom treba fokusirati na tri područja:

- unaprijeđenje konkuretnog okruženja unutar BiH,

- poboljšanje prava potrošača,

- unaprijeđenje sigurnosti proizvoda kao i slobodnog protoka roba.

U nastojanju da se zaštita potrošača na prostoru Bosne i Hercegovine približi standardima zaštite potrošača Evropske Unije, Parlamentarna skupština Bosne i Hercegovine je 2006. godine usvojila novu verziju Zakona o zaštiti potrošača. Njegovo donošenje je dobar korak za pružanje sveobuhvatne i sistemske zaštite potrošača. Za potrošača koji je slabija strana poslovnih transakcija izuzetno je važno da bude potpuno upoznat sa svim propisima, kao i to da se oni nalaze na jednom mjestu. Na ovaj način je Zakon o zaštiti potrošača postao opšti propis o zaštiti potrošača.

Međutim, njegovim donošenjem ne završava se postupak zaštite, tim prije što se u području zaštite potrošača stalno događaju promjene. U pitanju je dakle dugoročan proces koji se zasniva na praćenju i osuvremenjivanju postojećih rješenja i uređenju područja koja nisu uređena.

S druge strane, zaštiti potrošača ne ide na ruku ni dosadašnja praksa zaštite u Bosni i Hercegovini. Ona je više nego skromna, a ni domaći ekonomisti, odnosno, pravnici nisu vidjeli u zaštiti potrošača svoje polje interesa.

2. TRADICIJA ZAŠTITE POTROŠAČA 

Istorija zaštite potrošača u Bosni i Hercegovini može se podijeliti na dva perioda.  Prvi je period onaj u kome je Bosna i Hercegovina u sastavu Jugoslavije, a drugi onaj poslijeratni, od 1995. godine do danas. I jedan i drugi period imaj svoje etape razvoja.
 

U prvom periodu zaštita potrošača u Bosni i Hercegovini se ne razlikuje od zaštite potrošača u ostalim republikama FNRJ, a kasnije SFRJ. Do pojave Ustava SFRJ i Zakona o udruženom radu 1974. godine među bosanskohercegovačkim autorima (ni pravnicima ni ekonomistima) gotovo da i nema interesa za oblast zaštite potrošača. Taj interes nije bio, istini za volju, pretjerano prisutan ni u jugoslavenskom pravu. N. Misita (1990), u kratkom bibliografskom pregledu radova iz oblasti zaštite potrošača navodi svega tri rada
 od dva autora u periodu do 1974. godine.        

Prvi oblici zaštite potrošača javljaju se u vrijeme racionalnih metoda dirigovane distribucije roba, neposredno iza Drugog svjetskog rata, u obliku inspektora čiji je zadatak bio da sprečavaju nepravilan odnos trgovine prema potrošačima (Begtić et al., 1985). 

Prvi vidovi organizirane zaštite potrošača u Bosni i Hercegovini su savjeti potrošača (Begtić et al., 1985). Formiraju se 1955. godine kao reakcija na stihijsko ekonomsko funkcionisanje trgovine koje je bilo u potpunom neskladu sa društvenim karakterom posrednika između proizvođača i potrošača (Stanković, 1957). Na prostoru Bosne i Hercegovine na kome je djelovalo 566 trgovačkih preduzeća, formirano je ukupno 165 savjeta potrošača u 56 opština. Njihov prevashodni zadatak je bio unapređenje trgovine i efikasnih mjera za bolje snabdijevanja gradova i industrijskih centara. Međutim, samo formiranje potrošačkih savjeta nije znatnije doprinijelo i poboljšanju snabdjevenosti, prije svega jer su članovi savjeta potrošača očito bili "kadrovici" koji su bili članovi još nekoliko sličnih savjeta ili društvenih organizacija u ondašnjem SSRN (Socijalističkom savezu radnog naroda). Uz to, i sami savjeti (njih 161) su bili organizirani pri trgovačkim organizacijama i služili su uglavnom kad je samim trgovačkim organizacijama trebala saglasnost za upotrebu rezervnog fonda ili traženja investicionih kredita, a na šta ih je obavezivala Uredba o trgovinskoj djelatnosti. Anketa o radu savjeta potrošača pokazala je potpuni formalistički odnos organa opštinskih vlasti prema njihovom radu, a ni Osnovne organizacije SSRN, kao ni sreske trgovinske komore nisu pokazale ozbiljnost u shvatanju institucije savjeta potrošača. I pored svoje neefikasnosti, pravno su postojali sve do donošenja Ustava iz 1974. godine.

Na važnu ulogu savjeta potrošača (od kojih se očito očekivalo puno više), privrednih komora i javnog mnijenja upućuje i A. Goldštajn (1961) referirajući se na pojavu monopolskog i oligopolskog ponašanja poreduzeća koja nastaju koncentarcijom poslova(nja) u velikim gradovima.

U zakonodavnom pogledu zaštita potrošača se oslanjala na Zakon o prometu roba i usluga sa inostranstvom
 radi suzbijanja nelojalne konkurencije i Zakon o regulisanju poslovnih odnosa na tržištu.
 

Ustav SFRJ iz 1974. godine formulira insitucionalnu osnovu organizovanja potrošača u mjesnim zajednicama, samoupravnim interesnim zajednicama, općinama i sl. I Ustav SFRJ
 i Ustav SRBiH
, također, predviđaju da su organizacije udruženog rada koje se bave prometom usluga i roba za neposrednu potrošnju dužne da sarađuju sa samoupravno organizovanim potrošačima. Zaštita potrošača je (što je i za očekivati od Ustava) samo načelne prirode i ona potrošačima treba da obezbijedi:

- pravo na sigurnost u odnosima sa trgovinom na malo pri kupovini robe;

- pravo na zaštitu baznih interesa (zdravlje, ostvarenje ekonomskog cilja, naknada štete, informisanje i sl.);

- pravo na organiziranje u određene asocijacije i strukture, koje im omogućavaju da efikasno obezbjeđuju svoje interese u skladu sa osnovnim načelima socijalističkog i samoupravnog društveno-ekonomskog sistema. 

Detaljnije normativno regulisanje zaštite potrošača nalazi se u Zakonu o udruženom radu, Osnovnom zakonu o prometu robe i Zakonu o osnovama sistema cijena i društvenoj kontroli cijena. 

Zakon o udruženom radu
 predviđa da potrošači imaju pravo na samoupravno organizovanje radi uticaja na razvoj proizvodnje i uslužnih djelatnosti kojima se zadovoljavaju njihove potrebe, radi sprečavanja monopola i radi obezbjeđenja zaštite njihovih interesa. Zakon o osnovama sistema cijena i društvenoj kontroli cijena
 predviđa predviđa više vidova uticaja organiziranih potrošača kao što je zajedničko formiranje novoa cijena, kontrola cijena i sl. Zakon o prometu robe
 predviđa zaključivanje samoupravnih sporazuma organizacija potrošača sa odgovarajućim organizacijama udruženog rada (primjer: organizacija potrošača mjesne zajednice sa OOUR koja vrši promet roba ili usluga za neposrednu potrošnju). Organizaciona hijerarhija potrošača prema Zakonu o udruženom radu trebala je ići od organizacije potrošača u mjesnoj zajednici do republičkog savjeta potrošača. Međutim, kao i kod savjeta potrošača dvadeset godina ranije i organizacije potrošača predviđene Zakonom o uruženom radu nisu imale skoro nikakvog uticaja na snabdijevanje i razvoj trgovine. To uostalom najbolje pokazuju i rezultati istraživanja u okviru projekta (Begtić et al., 1983) rađenog deset godina nakon donošenja Zakona o udruženom radu.  

U periodu nakon rata 1992.-1995. zaštita potrošača se vezuje isključivo uz nastojanja da se ova pravno-ekonomska aktivnost približi zakonodavstvu Evropske Unije. Sa tim ciljem su i donešeni zakoni koji štite potrošače, ali i potaknuto osnivanje udruženja potrošača koja bi trebala biti nosilac aktivnosti zaštite. Rad tih udruženja limitiran je iz više razloga (Kulović, 2010).

3. DOSADAŠNJA ISTRAŽIVANJA
Jednako kao i tradicija zaštite potrošača i interes za zaštitu potrošača u nauci Bosne i Herecegovine je gotovo paradigmatičan primjer nekonzistentnog interesa za jedan važan segment društvenih istraživanja. Prije svega, on je vrlo skroman po obimu s obzirom na mogućnosti koje nudi, i u teorijskom i u empirijskom pogledu. Jasno se pokazuje i vremenski diskontinuitet u istraživanju, od svojih početaka do današnjeg vremena. Naime, mogu se uočiti dva perioda (prvi od sredine pedesetih do sredine osamdesetih godina sa vrlo ekstenzivnom interesom, i drugi, od početka devedesetih, kada nastupaju značajne društvene promjene na prostoru cijele bivše Jugoslavije, do našeg vremena). I na kraju, jasno se vidi, i to je ono što je možda interesantno sa aspekta filozofije nauke, u prvom periodu interes za zaštitu potrošača imaju ekonomisti, a u drugom, na neki način savremenom periodu o zaštiti potrošača pišu i raspravljaju isključivo pravnici.

Iako je na prostorima bivše Jugoslavije bilo interesa za zaštitu potrošača
 uzrokovanog  poremećajima u snabdijevanju potrošača već pedesetih godina, među bosansko-hercegovačkim istraživačima to kao da je bila tema drugog reda. To najbolje pokazuje bibliografija radova saradnika Ekonomskog fakulteta u Sarajevu (Sabljaković et al., 2004). 

Najstariji rad iz oblasti zaštite potrošača je onaj objavljenu časopisu Pregled, u aprilu 1957. godine. U kraćem stručnom radu S. Stanković (1957) opisuje i analizira stanje institucije savjeta potrošača (osnivaju se 1955. godine u mnogim gradovima Bosne i Hercegovine) od kojih se očekivalo mnogo u poboljšanju razvoja trgovine.  

Skoro dvadeset godina kasnije zaštita potrošača je predmet interesa jednog ekonomiste (Jurić, 1974). Njegovo zanimanje za zaštitu potrošača je marketinške prirode budući da su, kako sam kaže, filozofija i principi marketinga jednako kao i "početni i završni ciljevi aktivnosti inspirisani potrošačem i namijenjeni potrošaču". Okvir u kome se kreću njegova istraživanja su onovremni samoupravni društveno-ekonomski odnosi i tržišne strukture. Autor kroz poglavlja: Marketing i zaštita potrošača, Marketinške tržišne strukture i društveno-ekonomski uslovi kod nas kao determinante zaštite potrošača, Komponente zaštite potrošača, Normativni aspekt zaštite potrošača, Ekološki aspekt zaštite potrošača i Organizacioni oblici zaštite potrošača, praktično sagledava kompletnu problematiku zaštite potrošača i donosi relevantne zaključke. Oni su u neku ruku relevantni i danas, nakon skoro 40 godina. Prije svega potreba za organizovanom društvenom zaštitom potrošača, angažovanje čitave društvene strukture usmjerene na obezbjeđenje zaštite potrošača s obzirom na složenost interesa potrošača, nove socio-ekonomske pojave koje se referišu na zaštitu potrošača, uključivanje zaštite potrošača u marketing mix, obrazovanje i informisanje potrošača, problem legislative. Tu su još dva zaključka koja su sa stanovišta teorije i proizvođača ključna. Prvi je da zaštita potrošača ima multidisciplinaran karakter i da je to, možda, jedan od uzroka za "dosta uzak i sporadičan tretman u teoretskim i stručnim raspravama", a drugi da zaštita potrošača "započinje i egzistira u svakoj organizaciji udruženog rada, i to kako kroz poslovne odluke radnih ljudi u koje treba da se ugrađuju bitni aspekti i ciljevi zaštite potrošača tako i kroz djelovanje društveno-političkih organizacija, ...". Ovaj posljedni zaključak apostrofiram, jer je jedna od radnih hipoteza ovog rada da zaštita potrošača mora postati dio partnerskog odnosa između davaoca usluga i potrošača na tržištu telekomunikacija. 

Vrlo značajna studija iz oblasti zaštite potrošača urađena je početkom osamdesetih godina (Begtić et al., 1983) kao dio većeg projekta u vrijeme kada su nastupili poremećaji u snabdijevanju potrošača na jugoslavenskom tržištu. Tada je, na neki način, došlo do preispitivanja Zakona o udruženom radu u smislu sagledavanja novonastalih društveno-ekonomskih protivrječnosti na relaciji proizvođač – distributer – potrošač. Očito je da su se, iako je Zakon o udruženom radu dao potrošačima pravo samoupravnog organizovanja, uslovi razvoja udruženog rada veoma razlikovali od razvoja interesa krajnjih potrošača i to u negativnom kontekstu. Elaborat je, uz zanemarive izmjene, objavljen pod naslovom Samoupravno organizovanje potrošača u robnom prometu kao treći dio knjige Dohodovni odnosi u teoriji i praksi (Begtić et al., 1985). Istraživanje je obuhvatilo pet cjelina:

1) Društveno-ekonomska opredjeljenja o značaju, mjestu i ulozi samoupravno organiziranih potrošača;

2) Institucionalna rješenja sa stanovišta zakonske zaštite potrošača u robnom prometu te konzistentnost zakonske regulative na svim nivoima državne uprave;

3) Stavovi kupaca – krajnjih potrošača o maloprodajnom prometu i organizacijama, kao i nivo poznavanja prava i obaveza svih učesnika u robnom prometu;

4) Dostignuti nivo samoupravne organiziranosti potrošača u Bosni i Hercegovini te utvrđivanje odgovarajućih modela organiziranja potrošača na nivoima mjesne zajednice, opština i zajednica opština;

5) Sistem poslovanja maloprodajnih organizacija sa stanovišta dugoročnog razvoja u saradnji sa organiziranim potrošačima.

Realizacija ovog projekta je svakako najveći doprinos istraživanju zaštite potrošača i u teorisjkom i u praktičnom pogledu u Bosni i Hercegovini do vremena velikih društvenih promjena devedesetih godina. Neke rezultate iz trećeg dijela projekta publikovala je T. Praljak-Kesić (1984) kao poseban stručni rad.

Na kraju "prvog" perioda značajan doprinos istraživanju zaštite potrošača predstavlja doktorska disertacija D. Ledića (1983) odbranjena na Pravnom fakultetu u Banjoj Luci, a kasnije objavljena i kao dio knjige Kontrola općih uvjeta poslovanja i zaštita potrošača u ugovorima o prodaji (1987). 
Počeci rada na istraživanju zaštite potrošača u "drugom" periodu poklapaju se sa zasnivanjem projekta "Evropa '92" 1990. godine na Pravnom fakultetu u Sarajevu (Grebo, 1994). Čini se da su poticaj za projekat bili prvi značajniji radovi o zaštiti potrošača kod nas (Misita, 1990; 1991). Dio istraživanja urađenih u okviru spomenutog projekta ugledao je svjetlo dana kao posebna knjiga, među kojima i posebna cjelina N. Misite (1994) koja se tiče zaštite potrošača unutar Evropske Zajednice. Ovaj će autor u narednom periodu objaviti veći broj izuzetno značajnih radova na temu zaštite potrošača u BiH i Evropskoj Uniji (Misita, 1993a; 1993b; 1995; 1996; 1997; 2004a; 2004b; 2008; 2009). Na tragu njegovih uporednih istraživanja zaštite potrošača u pravu Evropske Unije i pravu Bosne i Hercegovine je i magistarski rad J. Hoše (2005).

Na kraju treba spomenuti i vrlo iscrpne i instruktivne radove S. Petrić (2002; 2004) o pitanju zaštite potrošača u BiH u svjetlu Zakona o zaštiti potrošača, kao i jedan pregledni rad B. Moraita (2006) o vidovima pravne zaštite potrošača u Bosni i Hercegovini.
4. POJMOVNA ODREĐENJA
Iako se ne bi očekivalo, čak su i osnovne definicije sa kojima operiše zaštita potrošača nekonzistentne. To je, čini se uveliko i posljedica skromnog bavljenja istraživača zaštitom potrošača.

4.1. Potrošač 

Pojam "potrošač" je moguće sagledavati iz dvije vizure: ekonomske i pravne. Ekonomska je svakako starija, pa time i kod definisanja ima prvenstvo. Međutim, potraga za definicijom pojma "potrošač" u ekonomskoj literaturi (koja bi trebala da zadovolji pravnike!) nije urodila plodom. Tako "biblija" ekonomije (Samuelson i Nordhaus, 2000) nigdje ne definište šta je potrošač, a također ni Ph. Kotler - on samo definiše kupca (Kotler et al., 2006) kao osobu koja obavlja stvarnu nabavu, mada u obje te čuvene knjige imamo čitavo poglavlje Ponašanje potrošača. U udžbeniku Marketing, mada postoji podpoglavlje Potrošači (Čičić, 2006), ni u njemu nema nikakve definicije potrošača. Tako nam ostaje kao jedina definicija pojma "potrošač" ona iz Ekonomskog leksikona: "Potrošač, subjekt koji pribavlja neko dobro (proizvod ili uslugu) radi podmirenja vlastite potrebe može biti pojedinac, kućanstva ili preduzeće koje raspolaže određenim prihodima kao svojom kupovnom sposobnošću" (Baletić, 1995).

Pravna definicija potrošača podrazumijeva niz kontroverzi (Misita, 1997), što je dovelo do toga da neki autori dovode u pitanje mogućnost pravne definicije potrošača, dok drugi nude precizno pravno definisanje potrošača, ili se pak zadovoljavaju generalnom konstatacijom da pravni pojam potrošača postoji.
 Na drugoj strani, iz ugla doktrinarnih i pozitivnopravnih stavova uočen je širi i uži pristup definisanju pojma potrošač na osnovu više Direktiva kao i Povelje Savjeta Evrope o zaštiti potrošača (Misita, 1997). Dalje, kod pravne definicije potrošača, njemu je moguće prići subjektivno ili objektivno, pri čemu je kod subjektivnog pristupa naglasak na pravnom statusu subjekta, a kod objektivnog na predmetu pravnog odnosa. Na kraju, tu je određenje potrošača kroz kolektivnu dimenziju, budući da je potrošač uvijek predstavnik kolektivne prirode interesa unutar masovne potrošnje. 

Iz gore navedenih dvojbi i mogućih kontroverzi koje povlače sa sobom, ipak se može izvući jedan "preovlađujući pristup" kojim se potrošača definiše kao "individualnu, fizičku osobu koja u tržišnoj razmjeni sa profesionalnim partnerima stiče dobra i koristi usluge za privatne potrebe" (Misita, 1997). Na sličan način pojam potrošača kao pojedinca, privatnu osobu, koji robu i usluge pribavlja za vlastite potrebe ili potrebe porodice, od osoba koje profesionalno učestvuju u tržišnoj razmjeni, tj. trgovaca,
 određuje nekoliko najznačajnijih privatnopravnih direktiva, prije svega Direktiva 87/102/EEC o potrošačkom kreditu, Direktiva 93/13/EEC o nepravičnim ugovornim odredbama ili Direktiva 85/577/EEC o prodaji na vratima stana. Očito je da se: a) fizička osoba, b) profesionalnui partner i c) sticanje za privatne potrebe pokazuju kao tri osnovna elementa pravne definicije potrošača. Nešto šira definicija pojma potrošača prema Povelji Savjeta Evrope o zaštiti potrošača iz 1973. godine uključuje još i tzv. privatne, male i srednje firme, zanatlije, profesionalne djelatnike. Na svu šarolikost u definiranju pojma "potrošač" u smjernicama upozorava i M. Baretić (2002), zalažući se protiv postavljanja jedne opšte definicije potrošača naprosto zato što "U jednoznačnoj definiciji pojma "potrošač" krije se opasnost da, ovisno o konkretnoj situaciji, taj pojam bude preširok ili preuzak".

U domaćoj pravnoj praksi definicija pojma potrošač može se naći samo u Zakonu o zaštiti potrošača Bosne i Hercegovine. Tako je Zakon o zaštiti potrošača Bosne i Hercegovine iz 2002. godine
 (u daljem tekstu: ZZP 2002) definisao potrošače kao: fizička lica koja kupovinom ili nabavkom koriste proizvode i usluge za lične potrebe ili potrebe svog domaćinstva, odnosno ne nabavljaju ih niti koriste za trgovačku ili poslovnu ili profesionalnu namjenu.
 Na pozitivnu i negativnu definiciju potrošača upozorila je u svom detaljnom kritičkom osvrtu S. Petrić (2004) smatrajući da bi negativna definicija potrošača bila bolja s obzirom da tako radi i većina direktiva koje prihvataju uži pojam potrošača. U novoj verziji Zakona o zaštiti potrošača u Bosni i Hercegovini iz 2006. godine
 (u daljem tekstu: ZZP) definicija pojma potrošač je nešto izmijenjena u prvom dijelu i skraćena, a glasi: Potrošač je svako fizičko lice koje kupuje, stiče ili koristi proizvode ili usluge za lične potrebe i za potrebe svog domaćinstva.
 Kao što se jasno vidi, naše zakonodavstvo poznaje samo "užu" definiciju potrošača ako se poredi sa "širom", odnosno "užom" definicijom pojma potrošača
 u pravu Evropske Unije.

4.2. Proizvođač, trgovac, uvoznik

U Direktivama EU se može naći i nekoliko definicija za pojam proizvođač (Baretić, 2002). Proizvođač je onaj ko je izradio proizvod ako mu je sjedište u Evropskoj Zajednici, kao i onaj ko se obilježavanjem proizvoda svojim imenom, tržišnim žigom ili drugim istaknutim znakom, predstavlja kao proizvođač. Ako proizvođač nema sjedište u Evropskoj Zajednici, proizvođačem će se smatrati predstavnik proizvođača, a ako nema ni predstavnika, proizvođačem će se smatrati uvoznik proizvoda. Na kraju (prema članu 2/d Direktive 92/59/EEC) proizvođač je i svaka osoba koja je u distributivnom lancu uticala na sigurnost proizvoda stavljenog na tržište. Ovako široka defincija proizvođača nastoji onemogućiti izigravanje sigurnosnih standarda na zajedničkom tržištu Evropske Zajednice na kome je teško utvrditi ko je proizveo određeni proizvod.

Naspram potrošača, ZZP 2002 poznaje trgovce, uvoznike i proizvođače. Trgovci su sva pravna i fizička lica koja prodaju potrošačima ili isporučuju proizvode, prodaju ili pružaju usluge u okviru registrovane djelatnosti; uvoznici su sva pravna i fizička lica
 koja uvoze proizvode i usluge; proizvođači su sva pravna i fizička lica koja izrađuju gotove (finalne) proizvode, uključujući i poljoprivredne proizvode ili sirove dijelove proizvoda, nabavljaju sirovine za proizvodni postupak u koje spadaju i trgovci koji se znakom, imenom svoje firme ili žigom na proizvodu, omotu ili ponudi prikazuje kao proizvođač.
 U ZZP definicije proizvođača i trgovca su pojednostavljene. Tako je proizvođač svako fizičko ili pravno lice koje posluje u Bosni i Hercegovini, bez obzira na vrstu i oblik vlasništva, javno ili privatno, koje u cjelosti ili djelimično proizvodi proizvod ili pruža uslugu, kao i svako lice koje, stavljajući svoje ime, robni žig logotip, etiketu ili drugu karakterističnu oznaku na proizvod, predstavlja sebe kao proizvođača, a trgovac je svako lice koje direktno ili kao posrednik među drugim licima prodaje proizvode ili pruža usluge potrošačima, kao i proizvođač koji direktno dostavlja robe ili uslugu potrošačima.

4.3. Proizvod

Proizvod se u marketinškoj filozofiji razmišljanja i poslovanja može definisati kao suma fizičkih, psiholoških i socioloških zadovoljstava koje se isporučuju potrošaču kroz proces kupovine, sticanja vlasništva i potrošnje (Babić – Hodović, 2006). Ph. Kotler definira proizvod kao "sve što se može ponuditi tržištu, sa svrhom da izazove pažnju, potakne na kupnju, uporabu ili potrošnju, a time se mogu zadovoljiti želje ili potrebe" (Kotler et al., 2006). Ta zadovoljstva sadržana su u proizvodu kao objektu koji u sebe uključuje stvari kao što su fizička dimenzija, pakovanje, usluge, prostor kupovine, lokacije, osoblje itd. Iz perspektive potrošača proizvod može uključivati više obilježja, prije svega fizičkih, uslužnih i simboličkih, ali i određenih mjesta, osoba, događaja ili iskustava. Prema tome, proizvod može biti fizički opipljiv predmet namijenjen zadovoljavanju različitih potreba, usluga, osoba, mjesto, organizacija ili ideja.  

Usluge su proizvodi koji se sastoje od djelatnosti, koristi ili zadovoljstva ponuđenih na prodaju. Usluga se, također, može definirati i kao bilo koja aktivnost ili korist koju jedna stranka nudi drugoj. Usluga je u osnovi neopipljiva i ne rezultira vlasništvom nad nečim. Proizvodnja usluge može, ali i ne mora biti vezana za neki fizički predmet (Kotler et al., 2006). 

U ZZP proizvod se definiše kao svaka stvar nastala kao rezultat ljudske djelatnosti, namijenjen potrošačima ili je vjerovatno da će ga koristiti potrošači, isporučen, bez obzira da li će biti plaćen ili ne, u toku komercijalne djelatnosti, i bez obzira da li je nov, korišten ili prepravljen.
 

4.4. Pravna zaštita potrošača

Bilo kakva intervencija u alociranju imovinskih prava, osim tzv. troškova transakcije, utiče na ekonomsku efikasnost – postulat je slobodne tržišne razmjene liberalnog kapitalizma. Bilo kakva državno-pravna intervencija na strani potrošača ne prolazi na testu ekonomske efikasnosti. Međutim, logika ekonomije i logika države se razlikuju u smislu da se ekonomija (liberalno-tržišna) ravna isključivo po dobiti, a država ide u smjeru propisivanja normi ponašanja smatrajući da ekonomija nije nešto izvan, već dio koji se nalazi u okruženju sistema državne sile i prava (pa tako i zaštite potrošača. Tim prije što se savremeni tržišni odnosi zasnivaju na monopoloskom položaju većeg dijela lanca tržišne razmjene, usložnjavanju proizvoda, nedovoljne transparentnosti tržišta i masovne ponude koji idu na štetu potrošača. To se posebno odnosi na javna preduzeća u zemljama tranzicije. "Nadoknada" štete, po jednima treba da se sastoji u povećanju tržišnih informacija koje osposobljavaju i obrazuju potrošače da biraju na slobodnom tržištu, dok je po drugima potrebno graditi mehanizme društvene i pravne akcije koja će obuhvatiti kolektivnu dimenziju problema zaštite potrošača (Misita, 1997). 


5.  ZAKLJUČAK 

Pravna zaštita potrošača, iako joj se tragovi ili začetci u našem okruženju mogu naći mnogo ranije, počinje prije pedesetak godina kao rezultat ekonomskog poleta nakon Drugog svjetskog rata na jednoj strani, i dostizanja jedne ekonomsko-socijalne kritične mase koja je zaštitu potrošača na tržištu učinila nužnom i poželjnom na drugoj strani. Pravna zaštita potrošača se razlikuje od zemlje do zemlje i njeno stanje ponajviše zavisi od socijalnih, kulturnih i političkih specifičnosti i pravne tradicije. U većini zemalja pravni instrumenti zaštite potrošača su ustavne odredbe, potrošački zakonici, posebni zakoni, tzv. zakoni o zaštiti potrošača te pojedinačni zakoni kojima se reguliše ponašanje na tržištu. 
Tradicija zaštite potrošača i njena dosadašnja istraživanja u Bosni i Hercegovini kao i pojmovni aparat pokazuju interesantnu i začuđujuću skromnost. Očito je da pravo zaštite potrošača kao pravna disciplina, koja je na neki način "na rubu prava", jednako kao i "na rubu ekonomije", tek gradi svoj kategorijalni aparat, te da će on neminovno morati biti izgrađen. Pripreme za pristupanje Evropskoj Uniji i usaglašavanje domaćeg zakonodavstva sa komunitarnim pravom trebalo bi biti svakako inspirativno za buduća istraživanja.

� O etapama u razvoju zaštite potrošača u prvom periodu (doduše posredno) šire kod M. Trifković (1981). 

� Službeni  list FNRJ, broj 27/62.


� Službeni list FNRJ, broj 30/62.


� Službene novine SFRJ, broj 9/74.


� Službeni list SR BiH, brojevi 4/74. i 21/76.


� Službeni list SFRJ, broj 53/76.


� Službeni list SFRJ, broj 1/80.


� Službeni list SFRJ 1/67; Stari zakon nije ukinut – na prava zaštite potrošača odnose se članovi 15., 16., 17., 23. (stav 3.), 63. i 72. (stav 2. tačka 3.).


� Npr. Savjetovanje Ekonomska stabilizacija i ostvarivanje ustavne uloge organiziranih potrošača, Osijek, februar 1963. godine . 


� Interesantna je napomena N. Misite (1997: 60) o svojevrsnoj marginalizaciji rasprave o pojmu potrošača, čak o svojevrsnom zaziranju od te teme, apostrofirajući pri tom von Hipplela (1986) ili Weatherilla (1997). Na to ukazuje i sam pojam "potrošač" koji je u kasnijim konvencijama unutar prava Evropske unije evoluirao iz pojma "kupac" u Briselskoj konvenciji iz 1968. godine (Misita, 1994). Uostalom, slično se dešavalo i sa pravom konkurencije početkom pedesetih godina (Trifković, 1981).


� Neznatne razlike u definiciji pojma potrošača mogu se naći u Direktivi 90/314/EEC o paket turističkim uslugama i Direktivi 94/47/EC o "timeshare" ugovorima.


� Službeni glasnik BiH, brojevi 17/02 i 44/04.  


� Član 1. ZZP 2002.


� Službeni glasnik BiH, broj 25/06.


� Član 1. stav 3. ZZP.


� Ne stoji primjedba J. Hoše (2005) da je "uža" definicija potrošača općeprihvaćena u komunitarnom pravu Evropske Unije. To se vidi i iz stava 3., člana 81. Ugovora o Evropskoj Zajednici nakon stupanja na snagu Uredbe 1/03/EC koja pod izrazom "potrošač" podrazumijeva potrošače u širem smislu (Misita, 2004). Da i na teoretskom i legislativnom nivou postoje "uži" i "širi" pojam potrošača u evropskom pravu, a koji su sve "ravnopravniji", tvrdi i S. Petrić (2004).


� Mada je ovaj Zakon van upotrebe, mora se skrenuti pažnja na svu nakaradnost teksta u kome se pravna i fizička lica vezuju podjednako i za proizvođače, i za trgovce, i za uvoznike. A da se i ne spominje nepoznavanje stila i elementarne gramatike jezika.


� Član 1. ZZP 2002.


� Član 1. stavovi 4., 5. i 6. ZZP.


� Član 1. stav 7. ZZP. U ZZP 2002 nije bilo definicije pojma "proizvod".

